
SKWAMA NU MÂMA YO RA PÖ́TPÜ, RA JNǗS’Ü NRO RA K’ǗS’Ü KJA NU ‘ÁRTIKULO 

2o. NU KÓNSTITUSYON PǑLITIKA NU ‘ESTADOS ‘UNIDOS MEJIKANOS, NU KÁWSA 

YO JÑÎÑ’I N’EJE Ó JÑÎÑ’I YO EXI MÊNZUMÜWA KO YO TRÊ’E YO ME‘APJRIKA-

MEB’ÓNRÖ 

Kja nu ‘ískina pa d’a seyo nu ‘Eskudo Nasyonal, nu jǔs’ü: ‘Estados ‘Unidos Mejikanos. – Nú 

presidensya nu presidensya.  

ANDRÉS MANUEL LÓPEZ OBRADOR. Presidente Nu ‘Estados ‘Unidos Mejikanos, ra 

mbâra yo trê’e:  

DEKRETO  

"NU CONGRESO JENERAL NU ‘ESTADOS ‘UNIDOS MEJIKANOS, NRIZI NU 

DÉRECHO NU ‘ǓNÜ NU ‘ÁRTIKULO 135 NU KÓNSTITUSYON NU ‘ESTADOS ‘UNIDOS 

MEJIKANOS Ñ’EJE NRIZI M’A Ó ‘APROBAOJÍ KO O MAYORIYA KJA YO ‘ONORABLE 

LÉJISLATURA YO ‘ESTADO Ñ’EJE A B’ONRÖ, MÂMA YO Ó PÖ́́TRPÜ, Ó JÑǗS’Ü NRO 

Ó K’ǗS’Ü KJA NU ‘ÁRTIKULO 2o. KJA NU KÓNSTITUSYON PǑLITIKA NU ‘ESTADOS 

‘UNIDOS MEJIKANOS, NRIZI NU NÍ JÑÛ YO JÑÎÑ’I YO EXI MÊNZUMÜWA KO YO 

ME’APJRIKA-MEBÓNRÖ. 

D’atrjo nu ‘ártikulo.- Pö́trpüjí yo párrapjo nu ‘oträ, nu ná yěje, nu ná nzijo ko nu ná tsí’ch’a; 

yo pjráksyon I, II, III, IV kodya yá V, VII, ñ’eje nu ná VIII nu ’Apartado A; yo párrapjo nu ‘otr’ä, 

nu ná yěje, yo pjraksyonya I, II, III, IV, V, VI, VII ñ’eje nu ná VIII, ko nu ná jñî nu ‘Apartado 

B; ñ’eje nu párrapjo nu ‘otr’ä nu ‘Apartado C; júsjí nu ná ñ’anro; d’a párrapjo nu pjraksyon II, 

yo pjraksyon V, VI, VII, kjókjí ga ma xóñ’ijí yo dyaja, d’a párrapjo nu ná yěje nu pjraksyondya 

ná VIII, ko yo pjraksyon nu na XII ko nu ná XIII nu ‘Apartado A; d’a párrapjo nu ná yěje nu 

pjraksyon I ko yo pjraksyon VIII, ñ’eje yo pjraksyon XII ko nu XIII nu ‘Apartado A; d’a párrapjo 

nu ná yěje nu pjraksyon I, yo pjraksyon II, III, VI, X, XI ko XV, kjókjí ga ma xóñ’ijí yo dyaja, 

kja nu ‘Apartado B; yo párrapjo nu ná yěje ko nu ná jñî nu ‘Aprtado C; nro d’a ‘Apartado D; 

kjǘsjí nu ná yěje nu párrapjo nu ná yěje nu párrapjo nu pjraksyondya ná VII ko nu párrapjo 

nu ní ngwarü nu ‘Apartado A, textrjo nu ‘ártikulo 2o. nú konstitusyon Pǒlitika nu ‘Estados 

‘Unidos Mejikanos, ngé’k’o ra ngêjme ga kjǎwa: 

‘Ártikulo 2o. Nu Méjiko d’atrjo nú dya d’öd’ü, ní ñ’ěje kja yó jñîñ’i ko yó m’âra yó. 

Nu País mími chjâna o kultura ko o jñîñ’i, ní mbürü yo exi mênzumüwa; ngéje yo jñîñ’i yo 

exi kârwa ‘antrke rgo säjä yo ñángixtranu kja í Paisjí; yo pë́strjo, nûtrjo nro jîxtrjo já ga mînjí, 

yó normají, yó trjômëchijí, yó m’ârjí, yó gobyernují, o ts’íkëtrjodya yó.  

Nú m’éñ’e k’ü jo gi ‘índijena ngéje hé rri mbürk’u m’a ra tsjápjí o tr’önü yo jñîñ’i yo exi 

mênzumüwa. 

Ní chju’u o jñîñ’i yo exi mênzumüwa, nújyó pë́jñi o trê’e, ó trjômëchijí ñ’eje ó m’ârjí, yo 

mîm’i kja ó jwânjí nro ní nû ó tǒrida zëjí já ga mînjí.  



Nú dérecho yo exi mênzumüwa já ga pátre zëjí ra mbürü nrizi d’a marko kónstitusyonal 

já mběmbe zëjí já ga mînjí d’a nro pë́jni nu País. Pa ra rrékonosiyojí yo jñîñ’i ko yo jñîñ’i yo 

exi mênzumüwa nê k’ü ra tómaojí o kwenta, nrizi yo wa mâma a xes’e nu ‘ártikulo, já ga 

mîm’i n’eje já ga ña yo trê’e, já kâra ko já ga pátre zëjí. 

Ra m’âra yo jñîñ’i ko yo jñîñ’i yo exi mênzumüwa nzi kjǎ o trê yo pë́s’i o dérecho públiko, yo 

pë́s’i ó dérecho pe nre pë́s’i ó ‘obligasyonjí, nre nûjí k’o trěnjí. 

A. Nu Kónstitusyon ná rekonosiyo nro garantisao nu dérecho yo jñîñ’i ko yo jñîn’i 

yo exi mênzumüwa k’ü jo gi pátre zëjí ko, ní ngǐs’i, nu mběmbe zëjë já ga mînjí 

ngé’k’o:  

I. Ra disidiyo, nzi já ga kjǎ k’ó normají, ko já ga ña nu Kónstitusyon ná, já rga kjǎ 

k’ü nú gobyernu zëjí, já rga ngârjí ñ’eje já ga ñûjí, k’ü nú trjômëchijí, k’ü nú 

gobyernují ko k’ü nú kulturají. 

II. Rá tsjájí nro rá mběmbe ko yó norma zëjí ngé’k’o ra nûjí nro ra rréglaojí k’ó 

chûjí, nrizi k’ü mâma nu Kónstitusyon ná, já ra tsjápjí ngwënra k’ü nú m’êñ’e 

zëjí, k’o yó dérechojí, dya ra tsjápjí meno k’o dyaja ni xi pjé ra tsjápjí yo nrixu. 

Ngéje k’ü nu lei k’ü ra nû nro mâma já rga kjǎ k’u nu dérecho nrizi yo jwesi o 

ngéje yo tribunal k’ü já tókaojí.  

K’ü nú jǔridisyo yo exi mênzumüwa ra nû yó jwesi zëjí nrizi k’o yó norma yo 

jñîñi ñ’eje yo jnîñ’i yo exi mênzumüwa, nrizi já ga ña nu marko juridiko, já nre 

ga ña nu Kónstitusyon ko yo lei yo b’ü̂bü. 

III. Ra zürüjí, nrizi já ga kjǎ k’o yó normají, k’o yó tóridají ñ’eje k’o yó 

representantejí ngék’o ra zö̌nmbüjí já rga kjǎ k’ü nu gobyernují, já ngeze ra sö 

yo nrixu ñ’eje yo b’ëzo yo exi mênzumüwa ra nû, ra bótao nro ra bótaojí já 

ngeze ra chjë́trjí trextrjojí; nro ra nûjí nro ra tsjájí tórida k’ü jo wí b’ë̌nchjí, nrizi 

nú marko nu pakto pjederal, yo ‘estado, k’o nú ‘autonomiya nu B’onrö. Dya ra 

sö ra ngä̌nmbäji yó dérecho politiko-elektoral yo trê’e m’a ga bótaojí yo tórida 

kja munisipyo. 

IV. Ra préserbaojí, ra mbö̂rjí nro ra jótrjí k’ü nú patrimoño kulturaljí, k’ü trjânra ko 

k’ü dya trjânra, já pë́chi trexe yo kjájí ñ’eje já ga mînjí. Mêyají yó propyedad 

‘íntelektual ga trexjí já jé ga kjǎ nú pátrimoñojí, nrizi já ga ña nu lei.  

V. Ra chíchjí, ra jótrjí, ra mbö̂rjí, ra ‘éstudyaojí nro ra jîxjí yó jña yo exi 

mênzumüwa nzi ga kjǎ nu ní nê yo kultura nu País, ñ’eje k’o pǒlitika pa yo jña 

já ngeze mi pîlají ngé’k’o ra kúpaojí kja yo espasyo públikojí ko kja ó ngunjí.  

VI. Rá pjö́sp’üjí, nrizi já ga ña nu ‘ártikulo 3o. kónstitusyonal, ja rgá dyätrjí yo 

modelo ‘edukativo ngé’k’o ra ñ’étse já kjǎ k’ü mi jo mi pîla yo kultura kja nu 

País nu jo ní mbürü kja yo kultura, yo jña’a ko já ga jîxjí nro ga pjë́chjí kü nú 

m’ârjí.  



VII. Ra jótrjí, ra xö́tpüjí, rá zë́chjí nro rá chíchjí yo ñ’echje yo exi pârjí, nzi kjǎ yo 

dyǒrä ngé’k’ó rá mbârjí k’ü jo gi nrùnrejí, m’a dyorjí ko nú sjǔnjí. Só’b’ä yo pâra, 

yo pjë́chjí ko yo kjá yo trê’e ngé’k’o rá b’ü̂njí ná jô. 

VIII. Rá mbö̂rjí nro ra jótrjí já mînjí, ra nûjí nú byokulturalidad, nu integridad yó jñînjí 

ko yo jwa ̂ njí yo pǒnmbají, já mâma yó tǒridají, ko já nre ga ña nu lei. 

IX. Ra aksediyojí, ko rrespeto já ga tsjájí ñ’eje já ga zö̌mbüjí yo trěnjí kjǎ nzi kjǎ yo 

jwânjí, já nre ga ña nu Kóntitusyon, ko yo lei yo ña já ga kjǎ yo jwâjma, dya sö 

ra ngänmbëjí yó dérecho yo dyaja ni ngéje yo mênzumü, k’ü ra kúpaojí nro ra 

nû yó rekurso naturaljí já mînjí, ngéxtrjom’a ní chjë̌wí yo ní chju ‘área 

‘estratejika já ga ña nu Kónstitusyon. M’a rga kjǎk’u yo jñiñ’i ra sö rá chûmbüwí 

nu gobyerno já ña nu lei. 

X. Rá ‘elejiyojí, já kja munisipyo já kâra yo exi mênzumüwa, k’ó rrépresentantejí 

kja ‘ayuntamyento, já ga ña yo jú’p’üjí paridad de jénero ko nu plurikulturalidad 

ko k’o norma k’o b’ü̂b’ü. Yo Kónstitusyon ko yo lei yó ‘estado nu País rá 

rrékonosiyo nro ra rregulao yo dérecho, ngé’k’o ra zë́chpi nu partisipasyon ko 

nu rrepresentasyon pǒlitika.  

Ó k’ǘs’ü k’ü mí jǔs’ü. 

XI. Ra ‘áksediyojí ná jô nú jurisdiksyon nu ‘Estado. Ngé’k’o ra chötrjí ó dérechojí, 

kja jwisyo ñ’eje k’o prosedimyento k’o ra kjôkjí, ko d’aja zëjë o ná pûnkjí, tyene 

ke ra nûjí já ga kjǎ yo normají ñ’eje yo kulturají nu nre ní ñû nu Kónstitusyon.  

Yo trê’e yo exi mênzumüwa pë́sjí, trexe yo pa, k’ü nu dérecho k’ü ra nrë̌njí nro 

ra xipjí já ga kjǎ k’ü kjôkjí kja nu jñatrjí, ko traduktor, k’o děpjensora ñ’eje o 

pěrita k’o pâra ná jô kó dérecho yo exi mênzumüwa, pluralismo juridiko, 

perspektiba de jénero, ñ’eje nu dibersidad kultural ko nu língwistika.  

XII. Rá ‘éjersiyo k’ü nu dérecho k’ü rá jñûjí k’o ra nrojí nzi já kjǎ k’ü nu 

‘organisasyonjí k’ü nú b’ëpjí, k’ü nú jnînjí ñ’eje k’ü nú kulturají, já ra rréspetaojí 

nú medyo ‘ambyente ñ’eje yó rrekurso naturaljí nrizi já ko ga ña yo lei yo b’ü̂b’ü. 

XIII. Ra tr’ö̌njí m’a ra mânjí ra ngǐch’i d’a lei lěgislatiba o ngéje d’a k’ü nu 

‘administratiba, k’ü d’a pjente ra pö́trpü já ga mîm’i yo trê’e o kja nu jmǐjí, ngé’k’o 

ra dyörjí permiso o ra nûjí já rgá tsjápjí.  

K’o tr’ö̌n’ü k’o ra tsjápjí yo exi mênzumüwa ra tsjájí nrizi já ga mbêñ’e yo trê’e 

ñ’eje k’ó normají já ngeze ra kja rrěspeto nro ra b’ü̂b’ü k’ü yó dérecho yo exi 

mênzumüwa yo rrékonosiyo nu Kónstitusyon ná. 

M’a ra kja o trö̌nü nzi kja k’o ‘administratiba k’ü ra bénepjisyao d’a trêtrjo, ra 

ngotr’a zëjë angeze k’ǘ. 

D’a trê’e k’ü d’a trêtrjo o ná pǔnkjí k’ü ra nrojo kodya k’o medida ‘admistratiba 

k’ü rri kja k’o tr’ö̌nü nê k’ü ra ‘ûnü yo jñîñ’i ñ’eje yo jñîñ’i yo exi mênzumüwa 

ts’ü k’ü ra nrojo já ra mëtrjwí párejo, nrizi já ga ña k’ü nu lei. 



Yo jñîñ’i ñ’eje yo jñîñ’i yo exi mênzumüwa ngextrjo yo sö ra jyǒd’ä jústisya yó, 

nrizi yo viya jurisdiksional yo b’ü̂b’ü, m’a dya kúmpleo k’ü nú dérecho nu jǔsw’a. 

Ra b’ü̂bü k’ü nu lei k’ü ra mâma já rga kjǎ’a, k’o kondisyo, ñ’eje já nre rga tsjápji 

k’ü nu púgnasyo.  

Ó k’ǘs’ü k’ü mí jǔs’ü 

B.  Nu País, yo ‘estado, yo munisipyo ñ’eje yó jñîñi nu B’onrö, ra jyä̂njí yo ‘ínstitusyon 

nro ra děterminaojí yo pǒlitika públika k’ü ra nû já rgá chötr’ü ná jô ó dérecho yo jñîñ‘i 

ñ’eje yo jñ’îñi yo exi mênzumüwa, já ra chë̌jí ná jô, ko ‘ínterkulturalidad ñ’eje o 

sostenibilidad, k’o ra zö̌nmbüjí nro ra tsjáji ga trextrjojí.  

Pa ra kjǎ yó, yo tǒrida nê kü: 

I. Ra ‘impulsao nú désarroyo ga trextrjo yo jñîñ’i ko yo exi nre yo mênzumüwa, 

ngé’k’o ra méjorao já b’ǚnjí d’a nro ra ngârjí ná jô, ko o plan de désarroyo k’o 

ra zë́chpi yo b’ëpjí, ra ñ’é’p’e nu ‘agro’ekologiya, já exo ga trǔnjí, rri mbǚrü yó 

jwânjí, yó sěmyají, yo rrékurso ‘agro’alimetisyojí, já ra kúpaojí ná jô nu jumü, 

dya rá kúpaojí o kímiko k’o ní zö́’dyëjí. 

Nu lei ra pôneo k’o yo mékanismo k’o ná jô rga mbö̂s’ü yo ‘organisasyon nro 

ra nrǘsp’ü yó b’ëpji yo jñîn’i n’eje yo jñîñ’i yo exi mênzumüwa, nro ra 

rrékonosiyo yó pjá’ena yo trê’e nzi kjǎ o ‘órganisasyon sosyal ñ’eje nzi já ga 

kjǎ ó kulturají. 

II. Ra déterminao, ko o norma ñ’eje o krîteryo k’o ra k’ó’trjí, k’o ra tsjápü ngwenra 

ná jô, ra ‘ûnü o më́chi yo jñîn’i n’eje yo jñîñ’i yo exi mênzumüwa, k’o ra ñû já 

rga kúpao zëjí. 

III. Ra póneo o medida ngé’k’o ra m’âra nro ra b’ö̂rü nú patrimoño kultural, yó 

propiedad ‘íntelektual yo trê’e, yo pârjí, ko k’o yó ‘expresyon kultural yo jñîñ’i 

ñ’eje yo jñîñ’i yo exi mênzumüwa, nrizi já ga ña k’ü nu lei. 

IV. Ra gárantisao nro ra zë́chpi nu ‘edukasyon ‘índijena, ‘interkultural nro 

plurilingwe: 

a) Ra jíchi o letra ko ga trexe yo nibel nu ‘edukasyon, nu dya ra k’ôtr’a, ra 

‘integral nro ra mbë́s’i o pértinensya kultural ko o língwistika; 

b) Ra pjormao o propjesyonal k’o jo gi ‘índijena nro póneo o ‘edukasyon kja 

jñîñ’i; 

c) Ra póneo d’a sistema o beka ngé’k’o ra sö ra mǎ o skwëla yo exi 

mênzumüwa, k’ü ra züxtrjo yo nibel o skwëla; 

d) Rá promosionao o programa kja skwëla já ra ñají já nzi ga ñají, k’ü ra 

chjë̌wí já ga jîxjí nro pjë́chi kja yo jñîñ’i ñ’eje kja yó jñîñ’i yo exi 

mênzumüwa, nro 



e) Ra dipjiniyo nro ra dyätr’ä o programa o skwëla k’ü ra rrékonosiyo nro ra 

nrǘs’ü yo ‘erensya kultural yo jñîñ’i ñ’eje yo jñîñ’i yo exi mênzumüwa, já ra 

jîzhi pje ni porta nu País; nrizi rri mbǚrü nu promosyon já ga chjë’ë yo jñîñ’i, 

já dya kjo sânjí ni xi kjo nûjí ná ‘ǘ. 

V. Ra ségurao já rga mbë́s’i ó klínika yo trê’e k’ü rri mbǚrü ko k’ü ra xǘkjí nu 

sistema nasyonal nu ní mëwí nu perspektiba ‘íntekultural, já rrékonosiyojí yó 

n’echje yo exi pâra yo trê’e.  

VI. Ra mbö̂rü k’ü nu dérecho já ñôñ’a ná jô, ra nîjmi nro ra zǐ k’o ná jô yo trê’e, já 

ra më̌wí k’ü nú kulturají, ‘otr’ä rri mbǚrü yo ts’ǐtr’í. 

VII. Ra méjorao já ga ngâra yo trê’e kja jñîñ’i ñ’eje yo exi mênzumüwa k’ü rri më̌wí 

já kârjí ñ’eje já nre ga sôyají, rri mbǚrü nrizi m’a ra ‘ûnjí o më́chi ngé’k’o ra 

dyäträ nro ra xǘkü o ngunjí, nro ra jñúsjí yo serbisyo sosial basiko, k’ü ra më̌wí 

já kârjí ñ’eje já ga mînjí, k’o pârjí ko k’o teknologiyají k’o exi mêyají. 

VIII. Ra gǎrantisao ná jô k’ü nu partisipasyon yo nrixu yo exi mênzumüwa, já ra 

chjë́trjí ga nrextrjojí, kja nú desarroyo yo jñîñ’i ñ’eje yo jñîñ’i yo exi mênzumüwa; 

k’ü ra mö̌jí skwëla, k’ü ra nûjí nro ra nrëjí o jwâjma, k’ü ra kjôgä nro ra nrü̂rjí kja 

ó junta yo jñîn’i, k’ü ra prómosionají nro ra rréspetaojí k’o dérecho ‘umanojí. 

IX. Ra nûjí nro xǘkjí yo red de komunikasyon já ra sö ra ‘artikulao yo jñîñ’i ñ’eje yo 

jñîñ’i yo exi mênzumüwa, rri mbǚrü m’a ra dyätrjí nro ra xǘkjí yo nrañ’î’i, yo ñ’î 

yo ‘ätr’ä zëjë yo trê’e, yo radyodipjusyon, yo télekomunikasyon ko nu ‘internet.  

X. Ra ñ’ěnjí nro ra nûjí k’o kondisyon ngé’k’o yo jñîñ’i ñ’eje yo jñîñ’i yo exi 

mênzumüwa ra sö ra nronjí, ra kúpaojí, ra chjéchjí, rá dyätrjí nro ra nûjí zëjí k’o 

medyo de komunikasyon, télekomunikasyon, k’o red ko k’o ‘ínpjra’estrukturají, 

já ra ñatrjí k’ó jñají nro ra jîxjí k’ó kulturají. 

XI. Ra póneo medida ngé’k’o yo jñîñ’i ñ’eje yo jñîñ’i yo exi mênzumüwa ra mbë́sjí 

o medyo de komunikasyon ko ‘ínpjormasyon já ra mbë́sjí o dignidad, ‘ekidad 

ñ’eje o ‘ínterkulturalidad, já dya kjo ra tsjápjí meno ngé’k’o ra ñ’étse ná jô nu 

dibersidad kultural yó ‘índijena. 

XII. Rá yúdao yó b’ëpji yo trê’e d’a nro ra ñ’êm’e k’ü nu désarroyo sustentable kja 

ó jñîñ’i yo exi mênzumüwa ko o ‘aksyon já ra sö ra zö k’ü ra nrojo yo trê’e, ra 

pjongë o b’ëpji, ra póneo o teknologiya nro nú’trp’ü yó sistema yo trê’e yo exi 

kúpaojí kja ó b’ëpji, ngé’k’o ra chíchjí k’ó b’ë́jí, nre ra póneo pa ga trextrojí d’a 

sistema já ra chonjí nro ra mbö̌jí. 

XIII. Ra póneo o pǒlitika públika ngé’k’o ra b’ö̂rü yo jñîñ’i ñ’eje yo trê’e yo ñatrjo ó 

jñají yo nzhôntrjo ko ngéje kja País o n’andyo o país, gá kjǎwa: 

a) Ra rrekonosiyo já ga kjǎ yo ‘organisao yó jñîñ’i yo trê’e yo ñatrjo ó jñají yo 

ya gi rresidente ko yo nzhôntrjo nro ra s’ónjí já ga mînjí kja país já sätrjí; 



b) Ra tsjápjí o tr’önü yó dérecho yo mbë̂pji yo pëpji kja jwâjma, yo nrixu yo 

sirbe kja ngumü ko yo trê’e yo b’ü̂b’ü diskapasitado; 

c) Ra jótrpäjí nu salud yo nrixu, ra ‘ûnjí o programa k’o ná jô yo skwëla nro 

ra ñôn’a ná jô yó ts’ǐtr’i, yó ts’îxtr’i, yó ts’íse’e ko ts’ísüngü yo pjamilya yo 

nzhôntrjo; 

d) Ra tsjápjí o tr’önü trextrjo yo pa yó dérecho ‘umano, nro 

e) Ra prómobiyo, ko rrespeto nu ‘identidad, já rá jñésp’e yo kultura, nro ra 

chjë́trjí já rga nûjí yo trê’e já ngeze ra zätrjí, d’a nro ra zë́chpi já ga ñají ko 

yó b’ë̂dyi ñ’eje yó jñînjí. 

Nu lei ra pôneo k’o yo mékanismo ngé’k’o yo trê’e yo ñatrjo ó jñají yo ya gi 

residente ñ’eje yo nzhôntrjo ra mánteneotrjo k’ü mênzumü a B’onrö, dya ra 

jyǒmbeñe yó jnînjí já wí ñ’ějí. 

XIV. Ra tsjápjí o tr’önü yó jñîñ’i yo exi mênzumüwa ma ga zö́nmbüjí nu Plan 

Nasyonal de Desarroyo ko m’a gá zö́nmbüjí yo plan yo ‘estado, yo munisipyo, 

m’a nro ra sö, kja yó jñîñ’i na B’onrö, d’a rá ‘ínkluiyojí k’o ra mâma yo trê’e. 

XV. Ra nûjí nro ná jô rga rréglaojí yo jñîñ’i ko yó jñîñ’i yo exi mêzumüwa, ko o 

‘ínstitusyon k’o ra pä́trpä yo trê’e, ‘antrke ra póneojí nro ngâtrjí o medida 

lejislatiba o ngéje o medida ‘ádminstratiba k’o d’a pjente ra pö́trpü já ga ngâra 

yo trê’e ñ’eje já mînjí, nrizi já ga ña nu pjráksion XIII nu ‘apartado A nu 

‘artikulodya ná. 

Nú Kamara o Diputado nu Kongreso nu ‘Unyon, yó lejislatura yo ‘estado, yo 

munisipyo, nrizi já ga kjǎ k’ü mándaojí, rá ‘ü̂njí o më́chi k’o ra mběj’e nu kjë̌’ë, nrizi ja 

ga kjǎ yo pjôrma ko yo prósedimyento, ngé’k’o yo jñîñ’i ko yó jnîñ’i yo exi mênzumüwa 

ra nûjí nro ra kúpaojí nrizi já ga ña yó lei yo më́chi. 

Nrizi k’ü dya ra mbëzhi yó dérecho yo ‘índijena, trexe yo jñîñjí, yo dyaja yo yo jñîñ’i yo 

chjë́trjí nre ra mbë́strjo textrjo yo dérecho nrizi já ga ña nu lei.  

C. Nu Kónstitusyon ná rrékonosiyo yo jñîñ’i ñ’eje yó jñîñ’i o me’apjrika-meb’ónrö, k’ü 

ra züxtrjo já ga pátre zëjí angezejí, nzi kjǎ ó parte nu já ga kómponiyo ná pǔnkjü yo 

kultura nu País. Nré pë́s’i yo dérecho yo wa jǔs’ü a xěs’e, ngé’k’o ra sö ra chë̌jí ná jô 

ga trextrjojí, nrizi já ga jñǔs’ü nu kja Kónstitusyonwa, ko já ga pátre angeze zëjí k’ü ra 

kja nrizi yo marko kónstitusyonal, ko já ga mbênjí angezejí ngé’k’o ra zëzhi ná jô nu 

País. 

Yo jñîñ’i ko yó jñîñ’i yo me’apjrika-meb’ónrö kómponiyo jó tr’ǐ’i yo trê’e yo wí ñ’ěje a 

‘apjrika yo ó ‘ějí d’a ó k’ǎnjí kja país nrizi m’a mó säjä yo ñángixtranu, pë́sjí k’ó 

‘ǒrganisasyon zëjí, k’ó b’ëpjí, k’ó pǒlitika ko k’ó kulturají, o ya mi ts’íkëtrjodya k’ó, nre 

pârjí ke n’andyo k’ü nú kulturají.  

Yo jñîñ’i ko yó jñîñ’i yo me’apjrika-meb’ónrö ngéje yo trê’e yo pë́s’í dérecho públiko ko 

ó ‘obligasiyonjí, ñ’eje k’o trênjí. Nre pë́sjí yo dérecho:  



I. Ra prótejiyojí nú ‘identidad kulturaljí, já ga mînjí, pjëzhi k’o krěojí nro ga trextrjo 

yo b’ü̂b’ü kja nú kulturají, ko ñ’étse ko dya ñ’étse, ko k’o pârjí, nrizi já ga ña nu 

lei; 

I. II. Ra prómosyonaojí, ra rrékonosiyojí nro ra b’ö̂trpü k’ó m’ârjí, k’o jîxjí ñ’eje k’o 

kö́sjí kja nú ‘istorya nu país, n’eje k’o mí ní pîla yo kultura kja País, trexdya yó 

ra póneojí kja Sistema ‘Edukativo Nasyonal k’ü ra züxtrjo o skwëla, nro 

II. Ra mběxjí m’a ga pë́njí yo dâto, ‘ínpjormasyon, ‘estadistika, ñ’eje yó ‘enkwesta 

yo gobyernu, ngé’k’o yo ‘ínstitusyon yo pë́s’i ó kârgo ra zö̌mbü k’o método ko 

k’o kriteryo, ngé’k’o ná jô rga jñǔs’ü ó trjují ñ’eje k’ü já ko ga pátre zëjí.  

D.  Nu Kónstitusyon ná rrékonosiyo, núnú País só’p’ä ná jô yo dérecho yo nrixu yo 

exi mênzumüwa ko yo me’apjrika-meb’ónrö já pë́s’i ná jô d’a nro chjë́trjí ga trextrjojí 

m’a chǘsjí ngé’k’o ra chě yo jñîñ’i, ñ’eje m’a sónjí o desisyon kja jñîñ’i, m’a kö̂sjí yo 

trê’e nro rréspetaojí yó dérechojí kjǎ m’a pö̌jí skwëla, m’a tr’ö̌nmbüjí ñ’echje, nûjí nro 

trjë̌jí o jwâjma ko ga trêxtrjo yo dérecho ‘umano.  

Rrékonosiyojí nro gárantisaojí yó dérecho o ts’ǐtr’i/ts’ǐxtr’í, yo tratr’í/traxú’tr’í ko yo 

ts’íse’e/ts’ísüngü yo exi mênzumüwa ko yo me’apjrika-meb’ónrö ngé’k’o ra tsápjí 

ngwënra, nrizi nú jñatrjí, d’a ra mbârjí nro ra mö̌jí skwëla, k’ü ra tr’ö̌nmbüjí o ñ’echje, 

k’ü ra mbârjí já ga kjǎ yo teknologiya, ‘arte, deporte, rá jíchjí o b’ëpji ko ga trextrjo k’o 

ra nêjí. Ngé’k’o ra b’ü̂njí ná jô, dya kjo ra wânjí, dya kjo ra tsjápjí meno, ni xi kjo búlaojí, 

dya kjo nre ra ngä̂nmbä k’ó dérechojí porke jo gi nrixu o jo gi b’ëzojí, d’a nro ra póneojí 

o pǒlitika kjǎ k’o ra jîzhi ke dya ga jô m’a gi trǐ’i o ñ’eje m’a gi sǐ/kjǚs’ü o droga, ja ngeze 

ra rréspetaojí já ga kjǎ ga mînjí.  

Nu País, yo ‘estado ko yo munisipyo ra ngânjí o medida k’o ra jnê ngé’k’o ra 

rrékonosiyojí yo dérecho yo jǔsw’a kja Kónstitusyon já pânjí nu diskriminasyon, nu 

rrasismo, nu ‘exklusyon ñ’eje k’ü dya kjápjí ngwënra yo jñîñ’i, yó jñîñ’i yo exi 

mênzumüwa ko yo me’apjrika-meb’ónrö. 

Nu lei jeneral ra póneo o norma ko o mékanismo k’o ra nû k’ü ra bü̂b’ü nro ra tsjápjí o 

ngwënra yó dérecho yo jñîñ’i, yo jñîñ‘i yo exi mênzumüwa ko yo me’apjrika-meb’ónrö 

yo rrékonosiyojíwa kja nu Kónstitusyon ná. 

Yó kónstitusyon ko yo lei yo ‘estado ra póneojí yo base ko yo mékanismo ngé’k’o ra 

kja ná jô yo mâma nu ‘ártikulo ná, já tókao ra kja.  

Yo kjotrjo 

D’aja.- Nu dekreto ná ra kja nrizi k’ü rra yêje o pa m’a ra pjonkjí kja nu Dyaryo ‘Ópjisyal 

nu Pjederasyon. 

Ná yêje.- Nrizi m’a ra kja nu dekreto ná, ra k’ǘs’ü trextrjo yo dya nê yo mâma nu Dekreto 

ná. 



Ná jñî’i.- Nú Kongreso nu ‘Unyon, p’ë́s’i syento ‘ǒchenta diya, nrizi m’a ra mbedye nu 

Dekreto ná, ngé’k’o ra ngükü k’o lei jeneral k’o ra më̌wí nu marko juridiko ñ’eje k’o lei k’o ra 

bë̌zhi, nge’k’o ná jô rga më̌wí nu Dekreto. 

Ná nzijo.- Nú Poder nu ‘Ejekutivo Pjederal ra pjongë k’o lei k’o ra b’ëzhi kja 

‘administrasyon, ngé’k’o ra rréspetaojí y nro ra kja yó dérecho yo jñîñ’i, yó jñîñ’i yo exi 

mênzumüwa ko yo me’apjrika-meb’ónrö yo rrékonosiyojíwa, pë́strjo syento ‘ǒchenta diya 

nrizi m’a ra kja nu lei dyayo b’ü̂b’ü kja nu Dekreto ná. 

Ná tsí’ch’a.- Ga jñî’i yo gobyernu, nrizi já tókaojí, ra jyǒnjí k’o norma k’o ra b’ë̌zhi ngé’k’o 

ra sö ra kúmpleojí já ga mâma nu lei ke yo jñîñ’i, yó exi mênzumüwa ko yo me’apjrika-

meb’ónrö ra pátre zëjí nro ra mběmbe zëjí já rga mînjí, nrizi d’a marko k’ü ra pë́jni trextrjo 

nu país já ga ña nu Kónstitusyon ná, ñ’eje k’ü já ra rrékonosiyojí nzi kjǎ o trê’e k’o pë́s’í 

dérecho públiko, dya ra k’ä̌nmbä k’ó dérechojí, trextrodya yó, pë́strjojí syento ‘ǒchenta diya, 

nrizi m’a ra kja nu Dekreto ná.  

Ná ñ’anro.- K’o më́chi k’o ra b’ë̌zhi ngé’k’o ra kja nu rrepjorma já ga ña nu Dekreto ra 

mbědye kja o më́chi k’o exo mânjí kja nú Kámara yo Diputado rgo kúpaojí ga kjǎk’u, yo ra 

pjǒnkjí ra k’ó’tr’a nrizi já ga mâma k’o lei k’o b’ü̂b’ü, dya ra sö ra dyörjí mas o më́chi dyak’o 

ya mběnmbejí ra kúpaojí dyanu kjë̌ nú. 

Ná yêncho.- Nu Poder ‘Ejekutivo Pjederal ra nû ke nu skwama ra mběj’e nzi já ga 

kjǎdyawa kja nu Dekreto nre rga mběntrk’u kja ó jña yo jñîñ’i yo exi mênzumüwa nro ra 

mâma ke ra jyǒnmbäjí já je rga jîxjí. 

Ná nzhinzho.- Pa ke ra ‘ínterpretaojí yo mâma nu Dekreto ná, nê k’ü nre ra nûjí k’o mâma 

nu Kónsitusyon Pǒlitika nu ‘Estados ‘Unidos Mejikanos ko k’o tratado ‘internasyonal k’o o 

pjírmao nu ‘Estado Mejikano, ñ’eje k’o nre ra zö̌mbü k’ü nu diktamen.  

Bonrö, 29 nu septyembre nu 2024.- Sen. Gerardo Fernández Noroña, Presidente.-Dip. 

Ifigenia Martha Martínez y Hernández, Presidenta.- Sen. Verónica Noemí Camino Farjat, 

Secretaria.-Dip. Nayeli Arlen Fernández Cruz, Secretaria.- Yo rubrika.” 

K’ü ra kja nu mâma nu pjraksyon I nu ‘Ártikulo 89 nu Kónstitusyon Pǒlitika nu ‘Estados 

‘Unidos Mejikanos, ko k’ü rá publikaojí nro kjǎ ná jô, ra kjükü nu Dekreto ná nrizi nu 

Residencia nu Poder ‘Ejekutibo Pjederal, a Bonrö, nu 30 nu septyembre nu 2024.- Andrés 

Manuel López Obrador.– Yo rubrika.- Nu Secretarya nu Gobernasyon, Luisa María Alcalde 

Luján. – Rubrika. 

 

 


